
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

TRAVELOG: DARI PASIR GUDANG KE PULAU PINANG

Noorashiekin Khalid, Mazni Mat Zin, Siti Farahin Kamaruddin

Perjalanan menyusuri Lebuhraya Utara-Selatan menuju Pulau Pinang pada 14
September 2020 telah memberikan kesempatan kepada saya dan rakan-rakan
untuk singgah di Bandar Ipoh. Bandar ini terkenal dengan mercu tanda utama
iaitu Menara Jam Birch, yang siap dibina pada tahun 1909. Selain itu, lorong-
lorong di sekitar pusat bandar Ipoh turut menampilkan seni mural yang
merupakan sebahagian daripada usaha pembangunan pelancongan bandar.

Lukisan-lukisan mural tersebut turut menjadi tarikan pelancong untuk I

mengabadikan kenangan mereka di bandar ini.

Keesokan harinya, kami menjamu selera dengan roti canai yang popular di Pulau
Pinang iaitu Roti Canai Transfer Road. Seterusnya, lawatan diteruskan ke
Cheong Fatt Tze Mansion, yang lebih dikenali sebagai Blue Mansion, serta ke
Penang Peranakan Mansion. Kedua-dua lokasi ini mempunyai nilai sejarah dan
seni bina yang sangat menarik. Blue Mansion, misalnya, mencerminkan
pengaruh seni bina Cina dengan sentuhan reka bentuk Eropah pada akhir abad

ke-19. Sementara itu, Penang Peranakan Mansion menampilkan kekayaan

warisan budaya Baba dan Nyonya.

Pada 15 September 2020, kami menuju ke Bukit Bendera. Setibanya di puncak,
keadaan persekitaran berasa sejuk dan nyaman berbanding kawasan tanah rendah.
Dari ketinggian tersebut, panorama menyeluruh Bandar George Town dan Selat
Melaka dapat diperhatikan dengan jelas. Bukit Bendera adalah lokasi strategik untuk

aktiviti rekreasi, pemerhatian geografi, serta kajian landskap bandar.

Pada sebelah petang, lawatan diteruskan ke Wonderfood Museum Penang, sebuah
muzium yang menampilkan replika makanan dalam skala gergasi. Antara yang
menarik perhatian ialah replika laksa Penang bersaiz besar, di samping deretan
juadah tradisional lain yang dipersembahkan secara seni kreatif. Bagi melengkapkan
pengalaman melancong di Pulau Pinang, makan malam dipilih di Nasi Kandar

Beratur, George Town, yang terkenal di kalangan masyarakat setempat.

Pada 16 September 2020, sebelum berangkat pulang, lawatan di akhiri dengan
sarapan pagi di Astaka Taman Tun Sardon, Gelugor. Di sini, kami berpeluang
menikmati juadah tradisional yang jarang ditemui di tempat tinggal kami di Pasir
Gudang, antaranya kuih serabai dan nasi lemuni. Sepanjang perjalanan pulang,
kami mengenang detik indah dua hari sebelumnya. Setibanya di Pasir Gudang,
senyuman masih terukir di bibir masing-masing kerana perjalanan ini bukan sekadar

cuti, tetapi kenangan yang akan sentiasa terpahat dalam ingatan kami.




